
DANGDANGGULA                           

 

1. Sirna rasa rasaning pasti, 

raga raraganing rasa, 

janggélék rasaning déwék, 

duk lungsur ti satuhu, 

bijil gingsir sih jeung sedih, 

alaming kamanusan, 

pangjurung kasarung, 

ngumbara di alam dunya, 

ngulik harti nguriling néangan gusti, 

ku pantang pamalina. 

 

2. Beuki lingsir ku rasa ku éling, 

beuki anggang bari ku pancadria, 

beuki laér beuki laér, 

tuluy ngajugjug pamaksud, 

ngiring-ngiring tékading ati, 

dunya alaming dunya, 

ngan silung kasarung, 

pasaruan pasiwahan, 

dikundangan néangan tékading pasti, 

geus ruksak ku néangan. 

 

3. Nepi kana leungiteun nu tadi, 

kababawa karasaning dunya, 

jajaten kari sesembén, 

tuhu ngan kari catur, 

alam tohid ngan kari tulis, 

iman kari basa, 

geus lapur katalanjur, 

patékadan ngan babasan, 

boga basa mu’min amantu billahi, 

geus tara-tarana. 

 

4. Ti barang jung dirasa diéling, 

rasa iman di kapercayaan, 

kana naon kana naon, 

kana luareun tuhu, 

nya ditarik deui ku pasti, 

geusanna percaya, 

ka Gusti Yang Agung, 

tara-tara gusti heula, 

nu nyarita daratang ka ceuli ka ati, 

geuning sok ti manusa. 

 

5. Tina kitab Qur’an nu pribadi, 

ti manusa bangsaning pandita, 

nu jadi lugon paguron, 

nya dicipta dirungu, 

da nyarita jalaning tauhid, 

nyegégan patékadan, 

tungtungna digugu, 

majar iman ka Pangéran, 

puguh ati percaya bangsa pribadi, 

anu nyararita. 

 

6. Geuning lain amantu billahi, 

kasantosan jatining sorangan, 

méméh naon méméh naon, 

méméh paningal pangrungu, 

méméh cipta rasaning éling, 

kaluareun sorangan, 

nu jadi lulugu, 

kakara iman santosa, 

aya sotéh ayat wa bil akhirati, 

kakara hum yuqinuna. 

 

7. Basa yakin di alaming jati, 

basa sirna di alaming rasa, 

alam ahérating déwék, 

lain di alaming napsu, 

alam lahir leuwih ti batin, 

alam pasasaran, 

ka dunya nu lapur, 

rancana alam wisesa, 

nu ngalindih kana gaibing pribadi, 

sangsaraning doraka. 

 

8. Dorakana ti barang sir éling, 

dorakana ti barang ras rasa, 

cahyaning jajaten tulén, 

beuki jauh beuki jauh, 

bijil ati sedih jeung asih,                              

lebar reujeung susah, 

hayang reujeung embung, 

ngalantrah nyiar kabetah, 

moal manggih jati geus kasilih junta, 

kélangan pusakana. 

 

9. Ana bijil ti ceuli panguping, 

ana medal ti ucap pangucap, 

cahyaning jajatén tulen, 

pangrasa pangambung, 

pigeusaneun nungtik nu tadi, 

wedalan sorangan, 

dipaké miluruh, 

papas pangréka nyawa, 

bet dipaké migusti jatining diri, 

Pangéran ku lantaran. 

 

10. Tadi-tadi di jatining jati, 

tadi-tadi di jatnika rasa, 

tadi gé jajaten tulén, 

bet nepi ka kitu, 

tarik teuing cahyaning diri, 

kecempleng ku sorangan, 

puluh-puluh taun, 

teuteuleuman papanasan, 

bari balik kana sirnaning nu tadi, 

dina ieu dangdanggula. 

11. Bijil sotéh digurit didangding, 

tapak rasa urut ngalalana, 

ngagéléng jajatén tulén, 

dina alaming napsu, 

tepis wiring napsiahing diri, 

nepi ka Allah Ta’ala, 

dijugjug dimaksud, 

dipiéling dipirasa, 

atuh matuh dipirapih ku mamanis, 

dilawan ku pantangna. 

 

12. Pantang rasa mirasa miéling, 

pantang rasa mudu kajatnikan, 

nyasarkeun jajatén tulén, 

ku pangucap pangrungu, 

nepi ka malik paésan jati, 

asaling pangéran, 

tuhuning satuhu, 

Pangéran jadi Pangéran, 

ku nu lain jatining gusti pribadi, 

dadasaring dunya. 

 

13. Alam dunya mani bisa ngaji, 

alam dunya nepi ka mandita, 

nyasarkeun jajatén tulén, 

nepi ka nu mituhu, 

asal tadi amantu billahi, 

naha mirutuhu, 

ludeungan jadi borangan, 

urut mukti jadi ngari kurunyinyi, 

ku cahyaning pusaka. 

 

14. Mukti deui keur ngancik di pasti, 

sapanjangna gumelaring dunya, 

agréng di jajatén tulén, 

rungu sakarungu, 

mukti sari wekasaning pasti, 

hayang nya sakahayang, 

embung nya sakaembung, 

lugina ninggang buana, 

sakuriling tepis wiring ti nu pasti, 

sawarganing sorangan. 

 

15. Sir ngalilir éling sakaéling, 

sirna rasa rasa sakarasa, 

papaés jajatén tulén, 

zat wajibul wujud, 

wara-wirina sakiwari, 

gumelaring alam dunya, 

jeung balatur-batur, 

sangyang pawenangan, 

batur-batur pangiring jatining pasti, 

lain ti tatadina. 

16. Daismul haq ngahariring  gending,           

dangdanggula disaling dunya, 

pasepén jajatén tulén, 

karungu hanteu karungu, 

mungkin
1
 pasti nepi ka muni, 

ngahaleuang tembang, 

metu ti lohmahfud, 

soara tan katingalan, 

ti tadi gé jaya ing pasti nu tadi 

wenang ka sorangna, 

 

17. Kasorangna mirasa miéling, 

alam dunya anyar kapanggihna, 

wedalan jajatén tulén, 

nepi ka ningal ngarungu, 

nyaho di bau nyaho di seungit, 

nepi ka mirasa, 

sakur nu kapuluk, 

nepi ka medal ngandika, 

boga pikir kangeunah reujeung kanyeri, 

kabetah jeung kasusah. 

 

18. Ana bakti ka nu kapieling, 

ana nyembah ka nu pirasa, 

kalalén jajaten tulén, 

nya lanjung kapidangdung, 

tara éling diguang-geuing, 

                                                 
1 Dina naskah ditulis mumkin 

da alamna dunya, 

keur silung kasarung, 

dikitaban diqur’anan, 

beuki motah beuki alim beuki alim, 

mudal kalunta-lunta. 

 

19. Kangjeng Nabi Sayidul Mursalin, 

humandeuar di alam jatnika, 

medalkeun jajatén tulén, 

ku saur nu satuhu, 

bijil muni saur nu sajati, 

ngupahan sorangan, 

medal ayatuhum durahum, 

fi hum khaudhihim yal;abun,, 

ingkeun bae nu rumbit pakuat-kait, 

da aralamna kadunyan. 

 

20. Keur meujeuhna un-dipiuni, 

keur meujeuhna betah ku nu owah, 

leungiteun jajaten tulén, 

wekasaning kitu, 

wajib-wajib pastining diri, 

bral ka kawenangan, 

tepina ka kitu, 

teu kudu mungkir ka dua, 

kalah runtag wenang tadi balik pasti, 

teu kasorang-sorang. 

21. Ana malik wenang jadi wajib, 

ana malik wajib jadi wenang, 

kagéléng jajatén tulén, 

pangakuna salira, 

wenangna manéhna, 

hukum wajib Gusti Yang Widi, 

ngajugjug ka batur, 

néangan barang kadua, 

ana mangkat hayang milu manggih wajib, 

dunyana tiheula. 

 

22. Tiheulana pangakuan diri, 

wenang aya wenangna teu aya, 

nalengteng jajaten tulen, 

nya rumasana kudu, 

manggih deui ka dua pribadi, 

nya dudunya tea, 

mituhu ka batu, 

muntang kana rajakaya, 

usik malik teu mahi saadeg diri, 

nyatana kamarasan. 

 

23.  Tuluy ngulik teu kaur pahili 

tuluy molah teu kar salia, 

géséh ti jajatén tulén, 

metu saur tanpa dapur, 

ngatik ati pahili bukti, 

basa béda jeung rasa, 

geus tumpur ku batur, 

pusaka rujad ku rasa, 

ana indit ngawitan ti barang éling, 

ngawitan ku wekasan. 

 

24. Wekasanna jatining pribadi, 

tepi kana tembang dangdanggula,                               

papaés jajatén tulén, 

zat wajibul wujud, 

wenang mirasa wenang miéling, 

tepi ka ngandika, 

teu kudu karungu, 

manusa alam sampurna, 

gulang-guling ti éling tepi ka muni, 

betahna nyorangan. 

 

25. Daismulhaq dirasa diéling, 

daismulhaq dirasa dibetah, 

pawenanganing jajatén, 

nu satuhuning satuhu, 

nu mituhu ka tuhu tadi, 

bral ka alam dunya, 

nya tara mituhu, 

matak éling ka tuhuna, 

tuhu nuhu bijil mituhukeun deui, 

nya katalangsara. 

26. Daismulhaq keur wenang keur wajib, 

da wajibna pusakaning wenang, 

manusa jajatén tulén, 

satuhuning satuhu, 

wenang-wenang rumasana wajib, 

wajibna da wenang, 

tumpuring cinatur, 

manusa alam jatnika, 

usik malik walagri jatining diri, 

lugina nyorangan. 

 

27. Nyoranganna ti barang sir éling, 

tepi kana medal dangdanggula, 

ngagéléng jajatén tulén, 

jejeg lima puluh taun, 

malem Rebo sabada magrib, 

opat belas Sa’ban, 

lebah tutup taun, 

haleuang nembang sorangan, 

dangdanggula mamanis sirnaning pasti, 

wenang disadana. 

 

28. Disadana wenangna kakuping, 

disadana wenang dipercaya, 

ku pangrunguning jajatén, 

ripuhna nu kalungsur, 

alam dunya leungiteun pasti, 

mercaya ka dunya, 

wajibna ngagugu, 

tara-tara saistuna, 

da salahna kalingsir jatining diri, 

dirina kasangsara. 

 

29. Aya wenang ngawajibkeun deui, 

aya iman ngawajibkeun iman, 

pagétréng jajatén tulén, 

mending-mending mun alus, 

mending-mending lamun jadi, 

mending-mending mun enya, 

terusing satuhu, 

tara-tara salawasna, 

geuning leungit ku teu karasa teu éling, 

da alam pawenangan. 

 

30. Wenang nembang betna sepi, 

wenang rasa bet parasa-rasa, 

tétér nu éléh jajatén, 

nya kalungsur ku batur, 

daismulhaq geus bijil muni, 

medal jadi Qur’an, 

nu tilu puluh juz, 

wedalan ti Rasulullah, 

nu katelah alif mutakallim wahid, 

nu ngomong sorangan, 

31. Geus kakuping ngagiling panguping, 

geus karasa ngarobah rasa, 

jajaten éléh jajatén, 

di alaming dunya kitu, 

kasisip budi nya bakti, 

kalah jaya nya nyembah, 

ka pitutur batur,          

tumpur tuturna sorangan, 

mending-mending mun yati sayakti, 

tara angin-anginan. 

 

32.  Angin leutik ngagingsir nu leutik, 

barat hawa ngajakan kabawa, 

kagéléng jajatén tulén, 

kasarung ti barang jung, 

ngudag rasa nungtik kalangkang, 

di mana tungtungna, 

tungtungna di batur, 

bongan kabandang disaba, 

disabana tepis wiring jero jati, 

jatina manéhna. 

 

33. Jati-jati kasilih ku ati, 

sirna rasa kabadang ku béja, 

naléngténg jajatén séjén, 

nya bingung kapidangdung, 

arang-iring nungtik kaéling, 

sangsaraning alam dunya, 

jatnikaning tuhu, 

nya ayeuna nya ayeuna, 

balawiri jeung sasamaning dumadi, 

taya kacirina. 

 

34. Kacirina ngancik di nu pasti, 

alam sirna pusaka jatnika, 

pasepén jajatén tulén, 

ana muruk mitutur, 

agem pasti ayat fadz katsira, 

inna fa’atizdikra, 

ka balatur-batur, 

medal wenang ninggang wenang, 

ana bijil payu kajeun teu paduli, 

da baroga pusaka. 

 

35. Ana muni ngélingan pépéling, 

ngajak mulang ka asal pusaka, 

ngagéléng jajatén tulén, 

sembah sujud ka Yang Agung, 

sembah suci ka Maha Suci, 

éling ka Allah Ta’ala, 

taya nyatu taya nginum, 

puasa bulan puasa, 

nunda lampah wara-wiri nu sasari, 

ku sirna sambéang. 

36. Éling-éling ka Gusti Yang Widi, 

bisa-bisa ku taya élingna, 

kaluar jajatén tulén, 

ana prung kadarangu, 

ku panguping budak kiwari, 

urang alaming dunya, 

unjuk sumangga pon kitu, 

anaking naon ladangna, 

katumanan usik malik nyar milik, 

nyusul kauntungan. 

 

37. Kauntungan dibeuli ku rugi, 

kauntungan ladangna subaya, 

mareléng pating sanggéréng, 

euh kitu bet kitu, 

lain jangjji sahari-hari, 

rendang baranghakan, 

kudu nyatu nginum, 

kawajiban di sorangan, 

balikeun nu misti jadi teu misti, 

kumaha karasana. 

 

38. Bara-bara  Gusti Kangjeng Nabi, 

bet wayahna ku dinaha-naha, 

ku nu sararé ngarimpén, 

nu tibaralik laku, 

nu aréling diajak lali, 

nu lalana ku sirna, 

nu mituhu ku tuhu, 

nu doraka ku jatnika            

ingkeun baé jaga gé kacingcirihi, 

alam purba wisésa. 

 

39. Bara-bara Gusti Kangjeng Nabi, 

hanteu ngajak manjang salawasna, 

di jatén-jinatén tulén, 

bet make lakuning hirup, 

alam lahir maéhan sindir, 

tarimaeun umatna, 

nu usum kasaliru, 

jugala nyembah ka purba, 

pépéling kulaning Gusti sajati, 

nya nu arélingna. 

 

40. Ku babakti bakti nu sajati, 

nu baktina sok jadi gustina, 

babaktén jadi pagustén, 

nya nu di alaming tuhu, 

lali-lali tuhuning éling, 

nyembah ku jatnika, 

zat wajibul wujud, 

ngalantrah nyembah-sinembah, 

kadarangu ku mura angkara di kiwari, 

kitu mah lain-lainna. 

41. Puguh lain bakti nu paranti, 

puguh lain nyembah nu lumrah, 

babaktén jajatén tulén, 

caturna tara tutuhu, 

muholafah lil hawadits, 

béda-béda ning babasan, 

jeung nu geus kapitutur, 

kapitutur katumanan, 

sembah bakti kaula béda jeung Gusti, 

rarasaning kadunyan. 

 

42. Kadunyana kadua kaéling, 

kadunyana kadua pangrasa, 

luareun jajatén tulén, 

nya satuhu da ka batur, 

leungit jinis adeg pribadi, 

nyatana kasangsara, 

ku dua ku tilu, 

alam perang ku kahayang, 

rujad rasa kari garing ku kaéling, 

dorakaning manusa. 

 

43. Manusa leungiteun nurjati, 

kahuruan ku cahya sorangan, 

soroting jajatén tulén, 

nya moal nangtung-nangtung, 

kalah pareum soroting tadi, 

runtag geus ngarangrangan, 

tumurun katuhu, 

leungit éling béak rasa, 

katindihan kalindih alaming pasti, 

pastina di astana. 

 

44. Astanana teu lali teu éling, 

astanana teu rasa pangrasa, 

manusa jajaten tulén, 

dzatna  nu qiyamuhu, 

nu qiyamuhuna bi nafsih, 

istaqim kama umirta, 

putusaning rusul, 

sawarga taman siloka, 

pawenangan sekaring sirnaning jati, 

deg ngadeg sorangan. 

 

45. Soranganna jatining pribadi, 

kembang siang luginaning rasa, 

cahyaning jajatén tulén, 

nu matak dicatur tutur, 

lain deui jeung nu sasari, 

sawarganing dunya, 

dijugjug dimaraksud,                                            

kalangkang anggang ku hayang, 

nepi-nepi ku béak hayang kaéling, 

sirnaning jatnika. 

46. Jatnikana birahi di ati, 

jatnikana wirahma pangrasa, 

cahyaning jajatén tulén, 

la ilaha illaah, 

taya deui jaba nu tadi, 

nu sakalangkung aya zat, 

wajibul wujud, 

sakarungu sakatingal, 

sakaembung sakasaur sakaéling, 

teu jadi pamatakan. 

 

47. Matak naon éling kapiéling, 

da élingna wayangan sorangan, 

cahyaning jajatén tulén, 

tepunganana ge kitu, 

wenang lali pon wenang éling, 

hayang hanteu hayang, 

surupna ku satuhu, 

hayang di saméméh hayang, 

gulang-guling dina teu lali teu éling, 

deg ngadeg nyorangan. 

 

48. Ana ngawih ngahariring gending, 

ngawayangkeun wayangna sorangan, 

kakawén jajatén tulén, 

dur kahayang dur kaembung, 

bijil kaasih bijil kasedih, 

lain kalanggengan, 

surupna karem timbul, 

alam siang ku kalangkang, 

moal kurang nu dilandi ku santri, 

kaulaning Gusti Allah. 

 

49. Kaulana wayanganing Gusti, 

nya gustina manéhna sorangan, 

salagi jatén-jinatén, 

duk wujuding satuhu, 

satuhuning abdi nya gusti, 

gustina kaula, 

kaula ninggang satuhu, 

tuhuning gusti kaula, 

kumawula bari sapangadeg diri, 

wayanganing sorangan. 

 

50. Soranganna dirasa diéling, 

soranganna diembung dihayang, 

darmaning jajatén tulén, 

sanggeus-sanggeus tepi kitu, 

sabar suka tunggal ati, 

nepi ka disadana, 

teu kudu-kudu digugu, 

hayang teu kudu kasorang, 

ngancik dina jatining jati pribadi, 

da tara ti tadina. 

51. Tadina gé teu lali teu éling, 

tadina gé teu embung teu hayang, 

jinatén jajatén tulén, 

ayeuna nepi ka kitu, 

wekasaning nya pribadi, 

moal lila gé perang, 

da puguh pucuking tangtung, 

sidratil muntaha sirna, 

tadina gé walagri pangadeg diri, 

jatnikaning manusa. 

 

52. Manusana nya aing pribadi, 

jatnikana wayanganing sukma, 

sukmaning jajatén tulén, 

nepi ka jadi pangulu, 

ngulik santri barisa ngaji, 

sedengan di dunya, 

narepi ka karitu,                       

jaga gé harurip waras, 

mun baralik ka jati basana leutik, 

saayeuna ayeuna. 

 

53. Ayeunana ngajingjing nu tadi, 

haritana mawa nu tacanna, 

pagustén jajatén tulén, 

jat wajibul wujud, 

manggih hamo tacan manggih, 

rasa tacan mirasa, 

timuna tacan timu, 

bisa hamo teu bisana, 

éling-éling hamo satacanna éling, 

pusakana sorangan. 

 

54. Soranganna nepi ka ningali, 

kuwutana nepi ka ngandika, 

hanteuna jajatén tulén, 

nepi kana ngarungu, 

hamo-hamo nu tacan tadi, 

bral ka kawenangan, 

tunggulna rahayu, 

temahna ku sambéwara, 

ngancik dina wiwitan wekasan diri, 

nya pigustieunana. 

 

55. Kaselang ku papaésing tadi, 

ngan ngalangkang di alaming nyangsang, 

ngawewesén ku sesembén, 

ana muruk catur, 

ku babasan alam kiwari, 

sampurnaning manusa, 

paéh sajeroning hirup, 

eusina mah sabalikna, 

anu hirup di alam paeh kiwari, 

nya rasaning kadunyan. 

56. Kadunyana nyelangan nu tadi, 

nu tadi mah sirnaning manusa, 

huriping jajatén tulén, 

rahayuning satuhu, 

geusanna indit geusanna balik, 

nyelangan nganjang nyangsang, 

tunggu ka nu rahayu, 

babasan diruncang kundang, 

jadi cohag babasan ka nu tadi, 

jadi pamulangan. 

 

57. Pamulangan éling ka éling, 

pamulangan rasa taya rasa, 

mulang ka jajatén tulén, 

rungu ka teu ngarungu, 

paningal ka teu ningali, 

ngandika ka teu ngandika, 

sakabéh gé kitu, 

ciri wancina kadunyan, 

mana-mana barang daratang leungit deui, 

lain pigustieunana. 

 

58. Pigustieunana nya pribadi, 

alam sirna méméhna sagala, 

pasepén jajatén tulén, 

pamulus rahayu, 

babarengan alam kiwari, 

ku bararudak urang, 

nu geus saruhud jaregud, 

lugina alam ahérat 

ahératna jatining jati nu tadi, 

kasampurnaning manusa. 

 

59. Manusana jaradi kiai, 

mapay Allah rad ulama di dunya, 

naléngténg jajatén tulén, 

geus kalebur ku catur, 

Gusti maparin ilmu ka santri, 

nya kabodoanana, 

ka nu jegud nya butuh, 

usik malik ku cicingna ,                     

disindiran ku basa budi santri, 

pasihan Allah Ta’ala. 

 

60. Moal lila gé dipundut deui, 

dirawatan nya ku nu kagungan, 

pagustén jajatén tulén, 

nya dirurud dikukud, 

baralik deui ka nu taradi, 

nya aranjeunna, 

saméméhna kararitu, 

mun ras keur siang tembang, 

salayonna nya mulih ka beuti deui, 

teu sakara-kara. 

61. Kararaan sotéh keur ti uni, 

alam dunya tambah beuki kurang, 

meléng ka jajatén tulen, 

jegudna beuki bubud, 

harti loba nu teu kaharti, 

ningali loba sésa, 

pangrungu tambah ripuh, 

ngandika loba sésana. 

usik malik beuki loba nu teu tepi, 

tepi ka weléhna. 

 

62.Weléh cééh mulak-malik diri, 

nepi kana mandita tur kaya, 

ngagénggéng jajatén tulén, 

beuki jauh beuki jauh, 

bari balik sumping deui, 

ka nu humandeuar, 

da kersaning Yang Agung, 

purba wisésa Pangéran, 

nepi kana marulih tepi ka jati, 

kélangan jatnika. 

 

63. Jatnikana pakéeun kiwari, 

bet sangsara pakéeun sorangan, 

katélér jajatén, 

kalinglung nya nangtung, 

sabot kagiling ku sindir (?), 

ku ngeunah jeung teu ngeunah, 

ku betah jeung kabingung, 

ku pangrasa jeung pasiran, 

hirup hurip ngeunah bari éling lali, 

manéh panceranana. 

 

64. Nanahaon babasan kiwari, 

alam dunya ngan naon-naonan, 

manéhna jajatén tulén, 

tepi bet jadi kitu, 

anu lain diéling-éling, 

nepi ka ditaréangan, 

dijugjug ku ilmu, 

ku nu pérang ngarangrangan, 

ku kalali kaéling nu bakal leungit, 

nu tara laksana. 

 

65. Laksanana éling jadi lali, 

laksanana muntang jadi téga, 

mulih ka jajatén tulén, 

tutungguling rahayu, 

timbalan manéh pribadi, 

alamna jatnika, 

ku nu tara usum, 

didadar di alam dunya, 

aya dipikasirik ku abdi gusti, 

pasirnaning jatnika. 

66. Jatnikana sora dat ning Gusti, 

bijil éling sora tingkaula, 

babaran jajatén tulén, 

kituna bari imut, 

yén duanana lain nu pasti, 

runtag-paruntagan, 

di alaming tuhu, 

sagala sambaan dunya                      

pangabetah lain di lali di éling, 

da bongan usum-usuman. 

 

67. Usum lali pangparatan jati, 

lahkadalah kalangkanganana, 

manén di jajaten tulén, 

ka jabaning ku sakitu, 

pagingsiran jatining diri, 

kawenanganana, 

nepi ka ningal ngarungu, 

kembang siang mancawarna, 

warna rasa warna lali warna éling, 

wayanganing pusakana. 

 

68. Pusakana geus sirna kaéling, 

panggilingan jatnikaning sirna, 

kagémbang jajatén tulén, 

ngan saukur ngan saukur, 

ana bijil ti basa budi, 

bagbaganing dunya, 

ngalayung di panggung, 

ngalayang langlang buana, 

gulang-guling alam mirasa miéling, 

cahyaning pusakana. 

 

69. Pusakana wiwiting sahiji, 

ana ligar da wawayanganana, 

ka gustining nyiar maja nepi (?) 

dina pucuking tungtung, 

tepi katingal tepi kakuping, 

tepi ka ngarandika, 

ngaradukeun silung, 

ku alam dunya disaba, 

marebutkeun balung anu tanpa eusi, 

eusina kapindingan. 

 

70. Kapindingan ku alam pribadi, 

alam dunya caang kapoékan, 

gétréng jeung jajatén tulén, 

mun kurang-kurang rahayu, 

diheuleut beurang diheuleut peuting, 

ngayang di awang-awang, 

muhung di pucuk gunung, 

tatapa tengah sagara, 

usik malik sumedi dasaring bumi, 

jatnikaning kalanggengan. 

71. Langgeng anteng tepi ka ngadangding, 

dangdanggula lebah nispu Sa’ban, 

ngosréngkeun jajatén tulén, 

tutungkusan rahayu, 

ti barang lilir jadi pribumi, 

taun genep puluh dalapan, 

sarebu dua ratus, 

Hijrah Nabi Rasulullah, 

nya digiling aing ti barang sir éling, 

da lain pusakana. 

 

72. Pusakana digiling ku éling, 

pusakana dirujad ku rasa, 

nojér di jajatén tulén, 

nepi ka nyatu nepi ka nginum, 

ngancik deui di alam tadi, 

selang-selang baranghakan, 

dituduh-tuduh rahayu, 

nyatana bulan puasa, 

sasampeuran geugeuhan jaya pribadi, 

alam kalanggengan. 

 

73. Langgeng anteng sirotol mustaqim, 

tepi kana miasih mirasa, 

moal naléngténg jajatén, 

nu matak diwuruk ku ihdi, 

nassirotol mustaqim,            

kakara lugina, 

mun teguh di satuhu, 

méméh miéling méméh mirasa, 

ngancik dina sirotol mustaqim tadi, 

méméh barangpénta. 

 

74. Ana cacap éling cacap rasa, 

tah éta jajatén tulén, 

anu disarusul-susul, 

tug kapanggih leungit ti tadi, 

kalah béak panéangan, 

duk turun rahayu, 

di alam purbawisésa, 

wisésana teu kapake leungit sahari-hari, 

kari harianeunana. 

 

75. Harianeun nyeri ti sasari, 

tepi kana éling kasenangan, 

cahyaning jajatén tulén, 

agung-agung bet nguyung, 

mukti-mukti bet kurunyinyi, 

bekasna nyalahan, 

teu turun-manurun, 

turunan nyimpang nyalahan, 

nepi kana nanyakeun diri pribadi, 

ku diri-dirina. 

 

76. Dirina geus ngalinjing di éling, 

dirina geus ngalayang di hayang, 

jajatén tulén kagéléng, 

kahuru ku mituhu, 

teu nyahoeun nepi ka éling, 

nepina kahayang, 

pucuking rahayu, 

laksana runtag kapurba, 

salawasna usik malik kurunyinyi, 

kawisaya ku rasana. 

 

77. Ku rasana digunjang-diganjing, 

sangsarana di rasaning dunya, 

leungiteun jajatén tulén, 

malangprung kabawa (?) langsung, 

pinareng sepi sora rajeung tepi, 

kana pasejaanana, 

masih jauh masih jauh, 

mindeng luput batan meunang, 

anu ngancik di alam jatining tadi, 

lugina sorangan. 

 

78. Soranganna malik cangkang eusi, 

kumawula ka Allah Ta’ala, 

agreng di jajatén tulén, 

wujud aing euweuh batur, 

sisip ku taya kasisip, 

éra ku sumbarana, 

handap asor ku takabur, 

tawadu ka pangéranna, 

ana turun ngalinjing di ieu aing, 

téga ka sasamana. 

 

79. Ka sasama rumasaning bakti, 

tapi moal enya katarima, 

mudalna jajatén tulén, 

nya teu bias nya dusun, 

taya harta taya pangarti, 

saha nu narima, 

sanajan batur salembur, 

kumawula ka barudak,’ 

usik malik babakti ka sanak rabi, 

Bangga batan ka pangéran, 

 

80. Pangéran mo bakti sapribadi, 

katunggalan sok ku pamakéna, 

babaktén jajatén tulén,                 

ngayon kahayang kaembung 

ngatik nu ti sabakti-bakti, 

upajiwa sorangan, 

bisina kalingkung, 

bisi perang ku kahayang, 

bisi malik gurit, 

jadi kurunyinyi, 

bisina katumpangan. 

 

81. Numpang siang ati urang-iring, 

dua rasa geus kumaula, 

sesembén reujeung jajatén, 

sesembénna ka batur, 

baktining lahir nyadakeun pakir, 

baktining ka Pangéran, 

ku tuhuning tuhu, 

lugina jatnika rasa, 

usik malik murba kersaning pribadi, 

taya kakurangan. 

 

82. Kakurangan sotéh keur lali, 

kakurangan sotéh keur ka dunya, 

lain keur babaktén tulén, 

ka nu satuhuning tuhu, 

geuning jadi babasaning eusi, 

nangkoda tan da wareg dunya, 

pandita tan wareg timu, 

runtag teu kasorang-sorang, 

balukarna leungiteun alam sajati, 

tepi ka astanana. 

 

83. Astanana da beuki dikikis, 

dihilian cawisan pamujan, 

ku nu ka lain jajatén, 

katutuluyan kitu, 

urut tadi babasaning mahi, 

digdayana kadunyan, 

dipupur ku batur-batur, 

diarah boga doana, 

kalangkangna meureun manéhna pribadi, 

adat caréraman. 

 

84. Caréraman ku sugih ku mukti, 

tepi kana jigana laksana, 

kurang titén ka jajatén, 

nya mariluna ka batur, 

tara mili paésan jati, 

jatina manéhna, 

tepi ka karurang, 

bongan kagémbang ku hayang, 

bongan tadi kabeulit ku luar diri, 

kabandang ku wawayangan. 

 

85. Wawayangan pamanggih pribadi, 

wawayangan panggémbang kalangkang, 

tuman éléh nya jajatén, 

kaduyung ku tangtung batur, 

susuratan jatining jati, 

kalangkang Sangiang Wenang, 

disusud dimaksud, 

kalah édan teu kasorang, 

nya babakti ka baturna ngarah mukti, 

alam kadunyaanana. 

 

86. Kadunyaan ti barang sir éling, 

nepi kana tembang dangdanggula, 

pasepén jajaten tulen, 

pada ngarungu ngagimbung, 

gending aing alam sajati, 

ana didadar di dunya, 

aya nu surup (?) nu bingung, 

tembang siang suralaya, 

hanteu pilih sugih eling eusi bumi, 

kitu parangkatanana.// 

 

 

27-28 teu aya dina mikrofilm 

 

 

 nya disada sambéwara                        

Sang Arjuna kakawén anéng pribadi, 

aduh téja sulaksana. 

 

101. Téja-téja éarna pinanggih, 

sulaksana nganjang ka pawenang, 

unén-unén ti jajatén, 

tuhuning wajibul wujud, 

bijil muni ngajadi tulis, 

wenang ti tadina, 

kaulaning dalang satuhu, 

aneda darmaning sukma, 

bijil muni ngahariringna ku dangding, 

wekasaning jatnika, 

102. Jatnikana di alam kaéling, 

jatnika di alam kahayang, 

nojér di jalan tulén, 

di sahadating satuhu, 

rumasana alam pribadi, 

darmaning ngawula, 

ka kersa yang agung, 

nyatana urang puasa, 

ti janari jati nepi ka salatri, 

wekasaning pusaka. 

 

103.  Pusakana nepi ka ngagending, 

dangdanggula alaming jatnika, 

babaktén jajatén tulén, 

nepi ka karungu, 

nepi ka wani-wani ka nu harti, 

alaming pawenangan, 

narepi ka kitu, 

jatnika alaming sampurna, 

rumasana ngancik di ati pribadi, 

kasantrianana. 

 

 

 

 

 

         

 


